
TUGASAN KUMPULAN
A. Pengenalan
	Dalam perkembangan dunia tanpa sempadan, manusia telah menempuh pelbagai cabaran dan telah meniti ranjau kehidupan yang penuh dengan pancaroba. Negara-negara termasuklah negara kita, Malaysia berlumba-lumba mencapai segenap aspek kemajuan untuk membangunkan negara sendiri supaya dapat bersaing dengan negara yang lain dan tidak berada di belakang arus kemajuan. Perkembangan siber dan pembangunan negara tidak dapat dinafikan dapat mendorong kemajuan Internet. Kamajuan Internet yang sedia ada membolehkan setiap orang menghubungi dan berkomunikasi antara satu sama lain tanpa sempadan. Dengan itu, muncullah pelbagai aplikasi sosial yang mudah untuk digunakan dan dipromosikan di seluruh dunia. Sebagai tamsilan, aplikasi sosial yang sentiasa digunakan dalam kalangan masyarakat adalah Facebook, WhatsApp, Twitter,  Instagram dan sebagainya. Setiap aplikasi sosial ini mendatangkan manfaat kepada kita. Contohnya, kita dapat menghiburkan diri daripada aplikasi sosial, menjalinkan hubungan kita dengan relatif atau kawan-kawan yang berada di luar negara, berkongsi apa-apa yang kita ingin melalui aplikasi tersebut, mengenali rakan-rakan dari seluruh dunia selain mengetahui budaya dan amalan masyarakat lain. Dengan kemudahan aplikasi sosial yang mewarnai kehidupan masyarakat, kita sepatutnya menjamin kehidupan yang selesa. Jika ditinjau dari perspektif yang lain, setiap perkara yang mendatangkan kebaikan juga boleh membawa impak negatif. Salah satu impak negatif kemajuan Internet boleh didapati apabila kes buli siber semakin bertambah dan membarah dalam kalangan masyarakat bagai cendawan tumbuh selepas hujan. Hal ini boleh ditelusuri dengan mendalam apabila gejala buli siber ini telah menjadi topik perbualan yang hangat serta polemik yang meniti dari bibir ke bibir masyarakat dan juga sebagai liputan berita di media massa. Kita sedia maklum bahawa kes buli siber boleh berlaku apabila seseorang melakukan sesuatu yang mengancam atau menakutkan orang lain. Menurut Wikipedia, buli siber didefinisikan sebagai perbuatan negatif yang mengganggu orang lain melalui media sosial. Gejala buli siber ini melibatkan setiap orang tidak kira umur, bangsa, jantina dan latar belakang seseorang. Kes buli siber merangkumi masyarakat daripada pelbagai peringkat umur. Antara peringkat umur yang mempunyai kejadian kes buli siber yang paling tinggi ialah peringkat antara umur 26 hingga umur 40, iaitu sebanyak 314 kes manakala yang paling rendah ialah peringkat antara umur 56 dan ke atas, iaitu sebanyak 6 kes sahaja.Selanjutnya, menurut statistik buli siber yang dilaporkan ke pusat bantuan cyber 999, kes buli siber mencecah lebih 300 kes dari tahun 2013 hingga tahun 2016. Pada tahun 2012, hanya 62 kes yang dilaporkan. Namun begitu, pada tahun 2013, peningkatan pesat terhadap gejala buli siber berlaku, iaitu peningkatan kes dari 62 hingga 410. Sementara itu, kes buli siber dilaporkan pada tahun 2014 dan 2015 adalah 374 kes dan 319 kes masing-masing. Pelaporan kes buli siber turun sedikit dari tahun 2013 hingga 2015.Pada tahun 2016, kes buli siber turut meningkat sehingga mencapai 344 kes. Akhirnya pada tahun 2017 (sehingga suku ke-3), terdapat 228 kes buli siber. Tegasnya statistik yang dilakukan ini menunjukkan bahawa betapa banyak kes buli siber yang berlaku di negara kita, Malaysia dan kes ini mungkin boleh meningkatkan lagi dari semasa ke semasa. Misalnya, salah satu kes buli siber yang mengagumkan adalah bahawa seorang gadis yang berumur 20 tahun membuat keputusan untuk bunuh diri kerana dia berasa malukan keluarganya akibat kes buli siber dan kejadian yang dialami olehnya (Farahani, 2020). Kemelut kes buli siber ini amat membimbangkan kerana penularan gejala buli siber bukan sahaja menjejaskan keamanan dan keharmonian negara kita, bahkan juga akan mewujudkan pertelingkahan dan perselisihan faham antara masyarakat di Malaysia. Walaupun fenomena ini sering membimbangkan masyarakat, hal ini seakan-akan masih belum di ambil tindakan oleh pihak-pihak berkenaan bagai ombaknya kedengaran, pasirnya tiada kelihatan. Cuba kita bayangkan, bagaimanakah gejala buli siber boleh diselesaikan atau dikurangkan jika tiada usaha yang dilakukan untuk menanganinya? Justeru, setiap golongan seharusnya memainkan peranan yang amat penting dengan sentiasa sedar bahawa kepentingan isu yang berlaku ini dan tidak memandang enteng  terhadapnya.  Sebenarnya, sikap sediakan payung sebulum hujan haruslah dijadikan amalan oleh setiap rakyat dan pihak-pihak berkuasa terhadap kes buli siber yang membarah di Malaysia. Aforisme Melayu sering terngiang-ngiang di telinga kita ialah di mana ada kemahuan, di situ ada jalan dan hendak seribu daya, tak hendak seribu dalih. Kedua-dua pepatah hikmat tersebut telah memanifestasikan bahawa segala usaha yang dicurahkan pasti akan membuahkan hasil yang baik. Oleh hal demikian, kita seharusnya mengesan faktor–faktor yang menjadikan kes buli siber terus menular dengan segera sebelum nasi menjadi bubur. Selain itu, kita wajarnya mencari cara penyelesaian dengan mengorak serta mengarap anjakan paradigma dan strategi-strategi yang efektif untuk menangani masalah ini agar menjamin negara kita yang aman damai. Persoalan yang menjadi tanda tanya dan sering berlegar-legar dalam cepu minda kita ialah apakah faktor-faktor dan kesan-kesan utama gejala buli siber yang menular dalam kalangan masyarakat? Topik perbincangan kita, siber buli akan dihuraikan dengan terperinci demi kebaikan bersama.

B. Faktor-Faktor
         Antara faktor-faktor berlakunya siber buli ialah ketidakpuasan hati pembuli kepada mangsa. Hal ini berpunca daripada ketidakpuasan hati seseorang terhadap sesuatu individu seperti mereka merasa cemburu atau marah kerana kemewahan, perilaku dan penampilan seseorang yang menjadi tunjang berlakunya buli siber. Selain itu, mereka melakukan jenayah buli tetapi perlakuan mereka mungkin tidak mencukupi dan mereka bertindak untuk menggunakan platform siber untuk meneruskan buli sehingga mereka berpuas hati. Jika dapat dilihat, mangsa yang dibuli mempunyai kehidupan masing-masing. Oleh itu pembuli mengambil tindakan untuk membuli secara siber untuk memuaskan hati mereka dengan menggunakan kata-kata negatif dan mendera secara mental. Sebagai contoh, zaman sekarang banyak netizen yang suka memberikan pandangan negatif mereka terhadap selebriti dan ‘influencer’ sekiranya mereka melakukan kesalahan dan cemburu dengan cara hidup orang terkenal yang menjadikan artis dan usahawan sebagai mangsa buli siber yang sekarang makin berleluasa. Selain itu, pembuli berasa cemburu dengan kekayaan dan pantas mengeluarkan berita palsu dan kata-kata kesat yang menjatuhkan maruah dan prestasi seseorang hanya kerana sifat tidak puas hati dan menyebabkan tekanan. Faktor ini jelas boleh dikatakan menyeluruh pada aspek perasaan yang timbul apabila seseorang itu tiada kepositifan dan toleransi terhadap hubungan sosial antara manusia dan melanggar hak kebebasan bersuara yang mengkritik perkara yang sensitif.
           Penggunaan teknologi yang tiada had pada masa kini juga menyebabkan penyalahgunaan internet telah menjadi salah satu daripada faktor siber buli. Teknologi sekarang berleluasa dan semakin canggih menjadikan ia lebih mudah untuk pembuli siber bertindak dengan lebih berani dalam mendera mangsa dalam secara mental yang menggunakan kata-kata negatif (“Isu Salah Laku”, 2016). Tujuan mereka sudah tentu untuk menimbulkan gangguan atau ugutan terhadap individu melalui mesej atau ekspresi secara dalam talian (Brady, 2010) dan menyakiti hati mangsa melalui penderaan emosi dan mental dengan menggunakan media sosial dan pelbagai platform yang mudah diakses hanya dengan hujung jari. Pembuli merasakan menggunakan internet lebih senang kerana mereka hanya perlu menaip kata-kata sensitif, lucah, hinaan yang berbaur ugutan kepada mangsa. Faktor ini dapat dilihat berlaku dalam komuniti sekarang dan memberi kesan negatif kepada mangsa. Seterusnya, perkara ini berlaku dengan sekelip mata kerana pembuli tidak perlu bersemuka dengan mangsa tersebut dan ramai orang menggunakan media sosial untuk pelbagai kemudahan tetapi ada yang mengambil kesempatan dalam membuli orang yang tidak bersalah. Menurut akhbar Harian Metro, selebriti antara mangsa buli siber melalui medium internet seperti Selena Gomez yang pada asalnya netizen hanya mahu bergurau senda tetapi mereka bertindak melampau dengan memberi komen dan kecaman terhadap berat badannya. Tambahan, netizen sering menyampaikan maklumat yang tidak sahih dan dalam sekelip mata, perkara tersebut akan menjadi viral dan boleh membawa impak terhadap mangsa buli. Jelaslah, penyalahgunaan media sosial menjadi punca berlakunya buli siber kerana tidak menggunakannya secara profesional dan berhemah. Isu ini juga boleh membabitkan pelajar yang tiada kawalan dalam penggunaan internet. Mereka cenderung melakukan kesalahan dan bertindak sesuka hati. Internet merupakan salah satu alat media sosial yang disalahgunakan oleh golongan muda untuk melakukan aktiviti buli siber.
           Seterusnya, kes jenayah siber buli berlaku kerana mereka kurang mendapat perhatian yang cukup daripada keluarga dan insan terdekat (Isu Salah Laku,2016) Hal ini menyebabkan mereka ingin mencari perhatian daripada orang ramai dengan melakukan perkara yang salah iaitu siber buli. Mereka mengirim teks seperti kata-kata hinaan, ugutan kepada mangsa. Dengan cara itu, mereka boleh mendapat perhatian daripada umum dan menjadi terkenal seperti di platform ‘Twitter’ apabila pengguna memberikan pendapat dan informasi dan mendapat ‘retweet’ yang banyak apabila isu menjadi viral. Hal ini menyebabkan pengikut akan mudah mempercayai dan terpengaruh dengan pembuli siber yang menginginkan perhatian umum. Jika difikir dengan lebih mendalam lagi, pembuli siber lebih bahaya daripada pembuli secara fizikal terhadap orang lain kerana pembuli siber boleh merahsiakan identitinya dan boleh membuli mangsanya tidak kira masa. Zaman kini, ibu bapa lebih sibuk bekerja daripada menjaga keharmonian dan hubungan antara ahli keluarga sendiri. Ibu bapa yang sepatutnya menjadi tempat untuk mereka menagih perhatian dan kasih sayang sudah hilang akibat terlalu sibuk dengan pekerjaaan masing-masing. Selain itu, menurut kajian Jabatan Kemajuan Islam Malaysia (JAKIM), kadar perceraian pasangan suami isteri Islam di Malaysia berlaku sekali dalam tempoh masa 15 minit. Hal ini boleh menyebabkan sesetengah orang dibesarkan dalam keadaan kurag kasih sayang kerana situasi keluarga yang tidak kondusif. Maka tidak hairanlah apabila mereka sanggup terlibat dalam gejala siber buli ini untuk menarik perhatian dan mendapatkan sekelumit kasih sayang daripada orang tersayang yang semakin alpa dalam memikul tanggungjawab mereka. Keadaan ini membimbangkan kerana akan menjejaskan perkembangan individu dan pembentukan personaliti seseorang dalam komuniti. Hasilnya, ia mencetuskan fenomena buli lalu melepaskan kemarahan mereka kepada individu yang lain seperti bak kata peribahasa Melayu, ‘orang lain makan nangka, orang lain terkena getahnya’.
           Selain itu, faktor berlakunya kes siber buli adalah kurangnya pengetahuan nilai-nilai agama dan tiada penghayatan nilai moral dalam diri mereka. Sebagai contoh, sesuatu keluarga dibesarkan dalam keadaan yang tidak mementingkan agama sedangkan agama mengajar untuk sentiasa berbuat baik dan sopan ketika berkomunikasi tanpa ada kata-kata yang negatif yang ditegah agama. Perkara ini diambil remeh oleh ibu bapa atau penjaga yang sewajarnya mengajar ilmu agama sewaktu mereka kecil bak peribahasa ‘melentur buluh biarlah dari rebungnya’ yang bersesuaian dengan situasi ini. Berlandaskan itu, maka tidak hairanlah anak-anak tidak mementingkan amalan solat yang difardukan kepada setiap muslim walaupun solat itu tiang agama yang dapat mencegah kemungkaran. Hal ini, menjejaskan personaliti sesuatu individu kerana tidak diajar nilai dan moral yang diperlukan supaya hati sentiasa bersih dan suci. Tambahan pula, kurang penghayatan nilai-nilai murni serta agama juga boleh menyebabkan komuniti akan terlibat dalam perbuatan yang negatif yang lalu mudah terdorong untuk melibatkan diri dalam gejala buli siber. Ia juga akan membentuk remaja yang kurang berakhlak dan mereka tidak dapat membezakan perkara yang mereka lakukan adalah baik atau buruk sehingga terjebak kepada kegiatan buli siber. Sebagai contoh, mereka menghina orang dengan perkataan-perkataan yang lucah, menyebarkan gambar yang tidak sepatutnya, membuka aib seseorang dan sebagainya. Perbuatan seperti ini amatlah ditegah dalam agama. Kesimpulannya, kurangnya pengetahuan nilai-nilai agama turut menyumbang kepada faktor kes siber buli ini.
           Pengaruh rakan sebaya juga boleh dijadikan punca siber buli makin berleluasa dalam kalangan pelajar. Mereka bertindak sedemikian kerana mereka berfikir bahawa perlakuan tersebut kelihatan menarik serta mereka harus berada dalam lingkungan sosial yang diterima oleh rakan-rakan walaupun melakukan perkara yang salah seperti buli siber. Lazimnya, golongan pembuli berfikiran kurang matang dan gagal membezakan baik buruknya sesuatu tindakan. Sebaliknya, mereka sentiasa terikut-ikut akan perangai dan tindakan rakan sebaya. (Punca Budaya Buli, n.d.) Pelajar di sekolah sudah tentu menginginkan ramai rakan kerana mereka tidak mahu dipinggirkan dan keseorangan maka mereka akan membuat kumpulan bersama rakan-rakan. Tamsilnya, apabila individu itu tersalah memilih rakan, mereka kemungkinan besar akan terjebak dengan gejala buli ini. Mereka akan mengikut arahan dan membuli orang yang mengganggu salah satu rakan tersebut dengan menggunakan platform siber untuk mengejek dan menghina mangsa. Di samping itu, keadaan akan bertambah buruk dengan sifat ego mereka yang tidak mahu kalah setelah dicabar rakan sebaya. Rakan-rakan pula akan memprovokasi individu tersebut sehingga tindakan pembuli di luar kewarasan otaknya.
           Akhir sekali, faktor yang mendorong siber buli ialah sifat dendam yang lahir apabila seseorang mangsa pernah dibuli dan mereka ingin membalas dengan perlakuan membuli siber terhadap pembuli sebelum ini. Tindakan berkenaan berisiko menjadi pencetus kepada permasalahan lain yang lebih serius sehingga boleh memberi kesan dari sudut emosi, psikologi serta sosial. (Nor, 2019) Sifat dendam dan marah adalah sifat yang amat menakutkan kerana ada perasaan yang tidak puas dan akan menjejaskan mental seseorang hal ini. Majoriti pelaku jenayah buli mempunyai latar belakang masalah emosi yang melampau-lampau dimana mereka tidak dapat menahan kemarahan dan akan mengganggu emosi sekaligus mencetuskan idea untuk membuli siber. Contohnya, mangsa bertindak sedemikian apabila pernah dibuli di sekolah tetapi mengambil cara untuk membalas dendam dengan mengganggu privasi di media sosial atau menyebarkan fitnah dan berita palsu mengenai si pembuli hanya sekadar hobi semata-mata kerana perasaan marah. Ini menunjukkan bahawa masyarakat yang semakin maju dan berpendidikan tinggi tidak melahirkan insan yang berfikiran waras. Akibat tidak dapat menyelesaikan masalah yang dihadapi dan kekurangan pengetahuan dalam menangani tekanan telah menyebabkan mereka hilang kawalan ke atas emosi mereka. (Nor, 2019). Seterusnya mereka akan bertindak membuli orang lain sebagai salah satu cara bagi melepaskan tekanan. 

C. Kesan-Kesan
           Antara kesan-kesan siber buli ialah tekanan emosi. Mangsa-mangsa siber buli akan menghadapi tekanan emosi dalam kehidupan seharian mereka.  Hal ini kerana, mereka telah mengalami penderaan dari segi mental yang serius.  Pembuli telah menggunakan kemudahan dari segi Internet untuk menjalankan kegiatan buli atas mangsa-mangsa mereka.  Kegiatan buli ini merangkumi ganguan berterusan, fitnah, ugutan, ganguan seksual, grooming dan sebagainya.  Kesemua kegiatan ini telah membawa kesusahan dalam kehidupan mangsa kerana maklumat peribadi mereka tersebar, nama mereka tercemar, lagi-lagi sesetengah mangsa tidak berani bersuara untuk berlawan dengan pembuli-pembuli siber ini.  Lama-kelamaan, mereka menghadapi tekanan emosi yang serius sehingga menjejaskan kehidupan seharian mereka.  Sebagai contoh, Ruby Rose, seorang pelakon Australia yang menghadapi siber buli di media sosial Twitter apabila dia berlakon sebagai watak Batwoman dalam filem Arrowverse, dia mengalami tekanan emosi apabila dia dikatakan tidak layak untuk perwatakan itu (Joseph, G., 2019).  Oleh itu, buli siber akan memberi impak yang serius kepada mangsa terutamnya tekanan emosi yang boleh menjejaskan kesihatan mental mereka.
	Selain itu, antara kesan buli siber ialah kehilangan keyakinan diri.  Mangsa siber buli ini akan kehilangan keyakinan mereka dalam kehidupan.  Hal ini kerana, semasa aktiviti pembulian dilakukan terhadap sesorang individu seperti fitnah, mangsa akan kehilangan keyakinan diri dalam kehidupannya. Antaranya, pembuli menggunakan akaun palsu untuk mengeditkan gambar-gambar peribadi mangsa dan menyebarkannya dalam media sosial untuk memalukan mangsa dan mereka tidak berputus asa dalam perbuatan tersebut walaupun gambar-gambar yang disebarkan telah dipadamkan oleh pihak media sosial (Aziz, I. H., & Atak, F. H., 2018).  Mangsa akan berasa dirinya dimalukan apabila menerima komen-komen yang berbaur ejekan tentang gambar-gambarnya.  Selain itu, Elly Mazlein, seorang penyanyi, pelakon dan pengacara Malaysia juga menghadapi masalah siber buli, dia mengatakan bahawa dia menghilangkan keyakinan dirinya untuk menyertai program realiti apabila menerima kecaman daripada netizen (Jefri, S. S., 2020).  Dengan itu, individu yang menjadi mangsa akan menghilangkan keyakinan dirinya apabila sering menerima komen-komen negatif dan lalu menganggap dirinya seorang yang tidak berguna.  Mangsa akan lebih mendiamkan diri dan tidak ingin bersosial lagi.  Oleh itu, antara kesan buli siber terhadap mangsa ialah mereka kehilangan keyakinan diri dalam kehidupan dan mereka akan lebih menyendiri sehingga menghadapi kesunyian.
           Di samping itu, kesan dari gejala buli siber ialah sifat dendam boleh lahir dalam diri sesorang individu. Mangsa kemungkinan menjadi pembuli pada masa hadapan untuk membalas dendam.  Hal ini kerana, apabila dibuli oleh pembuli, mangsa akan berasa sedih dan kecewa terutamanya apabila mereka tidak dapat sokongan dan bantuan luar untuk menyokong mereka dari segi mental dan fizikal.  Dengan itulah, mereka akan berasa marah dan dendam terhadap pembuli.  Mereka akan terjebak dalam kegiatan yang tidak elok dengan menjadi salah satu ahli pembuli. Oleh itu, dengan menjadi pembuli, mereka dapat melepaskan kemarahan mereka dengan segera. Hal ini kerana, menjadi seorang pembuli siber adalah lebih mudah untuk melakukan aktiviti mereka dengan adanya bantuan teknologi dan pelbagai medium sosial seperti Facebook, Wechat, Instragram dan sebagainya. Lagipun, menurut akhbar, My Metro, mangsa akan mendapat kekuatan untuk melakukan pembulian apabila mengimbas kembali perbuatan pembuli terhadap mereka pada masa dahulu dan lama-kelamaan mereka membuli orang lain bukan sahaja untuk membalas dendam, malah juga untuk memuaskan nafsu diri (Muharam, R., 2020).  Justeru, antara kesannya ialah mangsa akan berdendam terhadap pembuli dan mempunyai kemungkinan yang besar untuk menjadi pembuli pada masa hadapan untuk membalas dendam ataupun hanya untuk memuaskan nafsu dirinya.
Seterusnya, mangsa akan merasai ketakutan dalam kehidupan juga merupakan salah satu kesan daripada aktiviti buli siber. Mangsa akan berasa ketakutan dalam kehidupan.  Hal ini kerana, pembuli akan sentiasa mengugut mangsa untuk memuaskan nafsu mereka. Sebagai contoh, pembuli menggunakan gambar palsu untuk mengenali mangsa dan memperdayakan mangsa untuk mengambil gambar atau merakam video yang tidak senonoh.  Mangsa ditipu dan diugut oleh pembuli dan sekiranya mangsa tidak mengikuti arahannya, maka gambar-gambar atau video rakam itu akan disebarkan di media sosial.  Mangsa akan berasa takut untuk membuat laporan kes walaupun telah diugut (Aziz, I. H., & Atak, F. H., 2018).  Hal ini kerana mangsa takut bahawa tindakan yang diambil untuk melaporkan akan menyinggung perasaan pembuli dan dia akan menyebarkan gambar-gamabar atau video rakam tersebut. Jadi, mangsa akan sentiasa berada dalam ketakutan. Justeru itu, mangsa akan sentiasa berada dalam ketakutan apabila pembuli memeras ugut  mereka dengan gambar-gambar atau video rakam yang tidak senonoh miliki mangsa.
Selain itu, kesihatan fizikal mangsa juga berpotensi untuk terjejas. Kesihatan fizikal mangsa juga boleh terjejas apabila mereka menghadapi gejala siber buli.  Hal ini kerana emosi mereka tertekan sehingga menjejaskan badan mereka. Mereka akan mengalami pening kepala atau sakit perut apabila mereka berasa tertekan.  Tambahan pula, sesetengah gaya hidup mangsa juga akan berubah, iaitu mereka akan makan tidak tepat masa sehingga mendapat penyakit ulser perut.  Selain pemakanan, mangsa juga akan mengalami insomnia akibat tekanan emosi (Gordon, S, 2020). Selain dari segi pemakanan, kualiti tidur mangsa buli siber juga akan terjejas. Menurut kajian Universiti di Buffalo, pengkaji mendapati bahawa seramai 800 orang remaja menghadapi masalah dari segi kualiti tidur terutamanya mangsa siber buli (“Buli siber menjejaskan kualiti tidur,” 2019). Dengan itu, mangsa siber buli akan menghadapi masalah tidur yang serius seperti insomnia atau sentiasa mimpi ngeri. Keadaan ini akan menjejasakan kesihatan mangsa apabila tidak mencukupi tidur. Kesihatan fizikal mangsa akan terjejas sekiranya sentiasa mengamalkan gaya hidup tidak sihat ini. Oleh itu, kesihatan fizikal mangsa akan terjejas sekiranya mereka sentiasa mengamalkan gaya hidup tidak sihat akibat tekanan emosi yang didatangkan dari siber buli.
Akhir sekali, kesan dari pembulian siber yang berleluasa  ialah peningkatan kes bunuh diri. Mangsa siber buli mempunyai niat yang kuat untuk menamatkan nyawa mereka berbanding dengan orang lain.  Menurut kajian American Psychiatric Association (APA), mangsa siber buli dapat menghadapi masalah mental seperti kemurungan dan mereka mempunyai niat tiga kali ganda berbanding dengan orang lain untuk menamatkan nyawa mereka.  Selain itu, survei dianjurkan oleh Youth Risk Behavior Surveillance System (YRBSS) dalam kalangan pelajar di antarabangsa dan seramai 15,545 orang menyertai survei ini. Melalui survei ini, pengkaji mendapati bahawa siber buli merupakan slah satu faktor penitng yang menyebabkan kadar kes bunuh diri meningkat dalam golongan responden (LeBano, L., 2013).  Hal ini kerana, mangsa siber buli akan sentiasa berhadapan dengan perasaan takut, panik, masalah tidur dan mereka akan berasa tertekan sehingga mendapat kemurungan dan jika keadaan mereka tidak ditangani dengan baik, mereka kemungkinan mencederakan diri sendiri atau membunuh dirinya untuk melepaskan terkanan mereka (Muharam, R., 2020).  Sebagai contoh, kes bunuh diri seperti penyanyi Sulli, berusia 25 tahun, merupakan anggota f(x) dari Korea Selatan telah membunuh dirinya pada tahun 2019 akibat tidak tahan dengan siber buli yang dihadapinya. Penyanyi Jonghyun, berusia 27 tahun, merupakan anggota SHINee Korea Selatan juga telah membunuh dirinya pada tahun 2017 akibat terseksa dengan kemurungan yang berpunca daripada siber buli.( Joseph, G., 2019).  Dengan ini, boleh dikatakan bahawa siber buli memang telah meningkatkan kes bunuh diri dalam kalangan mangsa. Justeru itu, buli siber dapat menyumbang kepada peningkatan kes bunuh diri dalam kalangan orang awam yang menjadi mangsa.

D. Kesimpulan
           Masalah buli siber sudah tidak boleh dipandang enteng oleh masyarakat kerana kes ini telah meningkat dari semasa ke semasa dan ia dapat menjejaskan kehidupan seseorang individu dari segi fizikal dan mental. Jangan fikir kes buli yang berlaku kepada diri kita akan hilang begitu sahaja. Terdapat banyak langkah-langkah untuk mengatasi gejala buruk yang semakin berleluasa dalam kalangan masyarakat kita kini. Pertama, sekiranya individu merasakan bahawa mereka dibuli di laman sosial, mereka perlu bercakap dengan orang dewasa ataupun orang yang lebih dipercayai untuk meluahkan masalah yang dilalui. Mangsa buli seharusnya meminta pertolongan serta pendapat daripada orang yang memahami situasi tersebut supaya mereka dapat membuat keputusan yang bijak dan tidak terburu buru. Sudah semestinya sesetengah individu berasa malu dan kurang selesa untuk meluahkan masalah yang dihadapi kepada ibu bapa mereka, namun beberapa perkara boleh dilakukan supaya mereka dapat memahami apa yang berlaku. Pilih masa yang sesuai untuk bercerita serta terangkan bahawa betapa seriusnya keadaan yang dialami. Ibu bapa mungkin tidak dapat memberi jawapan yang tepat pada ketika itu terhadap masalah tersebut tetapi mereka akan sentiasa membantu untuk mencari jalan penyelesaian dan mungkin masalah buli dapat diselesaikan. Selain dari memberi bantuan kepada anak-anak, ibu bapa perlu sentiasa memantau mereka semasa melayari internet. Dengan itu, mereka dapat mengesan anak-anak mereka membuli atau dibuli di laman sosial. Sekirannya masih buntu, mangsa buli boleh mengambil inisiatif dengan meminta pertolongan dari orang yang professional seperti doktor psikologi ataupun kaunselor kerana para professional amat memahami perasaan yang dialami oleh mangsa buli jadi mereka dapat memberi pertongan yang sepatutnya kepada mangsa. Mereka juga dapat memberi beberapa cadangan untuk membebaskan diri dari pembuli kerana meraka sudah berpengalaman dalam menyelesaikan masalah yang melibatkan mental sesorang individu. 
           Langkah kedua, individu tidak patut untuk berkongsi segala maklumat peribadi serta perkara sulit di media sosial. Seperti sudah sedia maklum, pembuli siber biasanya menggunakan gambar, maklumat peribadi dan status yang yang telah dimuat naik dari profil individu. Sudah semestinya anda boleh bercakap tentang diri anda di media sosial tetapi mestilah diletakkan hadnya supaya informasi diri tidak mudah diakses oleh orang asing. Elakkan dari memuat naik status yang melibatkan informasi diri kerana maklumat yang dimuatnaik mungkin boleh jatuh ke tangan yang salah dan mudah untuk dimanipulasi sewenang-wenangnya. Sebelum menekan butang muat naik, setiap orang harus berfikir adakah status yang dimuat naik boleh mengundang kata kata buruk atau dapat memberi kesan buruk kepada orang lain. Perlu diingat juga informasi ini juga boleh diakses selagi ia berada di internet dan cara pengolahan sesorang terhadap sesuatu perkara boleh berbeza-beza. Sebagai contoh, gambar-gambar yang tidak senonoh dah kata kata kurang elok tidak sepatutnya disebarkan di internet. Begitu juga dengan kata laluan serta akaun media sosial, jangan sesekali memberikan kata laluan media sosial atau e-mel anda kepada sesiapa sahaja, walaupun rakan baik sendiri, bak kata pepatah ‘air yang tenang jangan disangka tiada buaya’. Setiap individu yang mempunyai akaun media sosial perlu belajar dan tahu cara untuk menggunakan tetapan privasi, luangkan sedikit masa anda untuk memahami fungsi sebegini di internet. Gunakan butang lapor sekirannya menerima sebarang gangguan serta blok pengguna membuli kita supaya mereka tidak dapat mengakses profil kita. Pada zaman ini, segala peranti sangat canggih jadi sesetengah orang yang mahir boleh dengan mudahnya mendapat maklumat seseorang individu. Sekirannya menerima sebarang mesej atau pautan yang mencurigakan, jangan tekan sesuka hati kerana ia mungkin memberi peluang unutk penggodam untuk mancuri maklumat di internet. 
           Selain itu, individu yang dibuli di media sosial perlu bijak dalam mengambil tindakan terhadap kes ini. Sekiranya sudah jelas dan nyata bahawa seseorang membuli di internet seperti mencaci atau mengugut kita, segera simpan semua bukti yang didapati. Tangkap skrin pada setiap perkara yang dirasakan boleh dikategorikan sebagai buli siber dan rekod tarikh dan masa. Simpan segala bukti yang mengancam dan berunsurkan buli tidak kira dalam bentuk mesej, video, atau audio. Langkah ini bertujuan untuk mempunyai sebanyak mungkin bukti serta aktiviti pembuli terhadap mangsa. Bahan bukti boleh diserahkan kepada pihak berkuasa yang berkenaan supaya ia dapat menjadi bukti bahawa mangsa memang dibuli di platform media sosial. Ini dapat membantu mangsa dalam membuat tindakan kerana sesetengah orang tidak akan mempercayai sesuatu perkara melainkan bahan bukti di sediakan dan perkara tersebut sudah melampaui batas. Khususnya, kepada kaum wanita yang dibuli secara seksual, penyebaran gambar atau video yang tidak elok juga patut dilaporkan kerana ia telah melanggar privasi sesorang individu. Maka, pembuli patut untuk dikenakan tindakan atas tidak menghormati dan menyebarkan maklumat peribadi individu. Dalam sesetengah kes, pembuli siber akan berhenti untuk menggangu mangsa kerana mangsa sudah menyatakan bahawa mereka akan mengambil tindakan terhadap orang yang membuli berdasarkan bukti yang telah dikumpul. Jadi, ini juga merupakan salah satu langkah yang baik untuk menakutkan pembuli dan menghalang mereka dari meneruskan aktiviti buruk di laman internet.
           Kesimpulannya, setiap pihak perlu berganding bahu dalam menyelesaikan masalah ini kerana ia merupakan satu masalah yang sangat serius serta mangsa buli akan mudah terdedah kepada bahaya dan boleh mengancam nyawa. Lebih-lebih lagi kes buli siber kebiasaannya berlaku dalam kalangan orang muda khusunya remaja. Remaja merupakan pemimpin negara pada masa hadapan jadi kita tidak mahu melahirkan generasi muda yang kejam dan suka menindas orang lain demi kepentingan diri sendiri. Maka, individu yang terlibat secara lansung atau tidak lansung dalam mendidik remaja seperti ibu-bapa dan guru tidak boleh melepaskan tanggungjawab mereka untuk membentuk remaja yang agar mempunyai sifat-sifat murni dan berbudi pekerti. Setiap orang haruslah menjaga adab dalam menulis dan menyebarkan sesuatu maklumat. Selain itu, buli siber juga dapat menanam tingkah laku agresif dalam bentuk psikologi kerana ia dilakukan berulang kali terhadap mangsa dan melahirkan perasaan yang tidak selesa, tidak tenteram dan kurang harmoni kepada mangsa. Secara kesuluruhannya, aktiviti buli siber menunjukkan ia merupakan perbuatan yang tidak elok dan boleh mengakibatkan ketidakselesaan serta boleh mengancam privasi sesorang individu.

F. Refleksi Kendiri
Chang Min Xuan
Melalui projek yang dijalankan ini, saya dapat meningkatkan ilmu pengetahuan saya terhadap topik gejala buli siber di Malaysia secara mendalam. Selanjutnya, saya baru mendapat tahu bahawa terdapat banyak kes buli siber yang berlaku di negara kita, Malaysia. Hal ini sangat membimbangkan kerana kes buli siber yang serius ini akan mengancam keselamatan semua rakyat dan masyarakat Malaysia. Namun, kita juga sedia maklum bahawa pihak-pihak berkenaan sentiasa memerhatikan keseriusan kes buli siber dan mencari cara penyelesaiannya. Justeru, kita semua seharusnya berganding bahu dan melipatgandakan usaha agar kes buli siber ini dapat dikurangkan dan diselesaikan secepat mungkin. Untuk menyelesaikan masalah ini, kita haruslah mencari faktor-faktor yang menyebabkan masalah ini terwujud. Dalam konteks ini, kita boleh menganalisis punca-punca buli siber yang berlaku dan apa yang mencetuskan pertelingkahan ini. Saya berasa amat mulia dan gembira kerana mendapat peluang untuk menyelidik dan mengkaji topik buli siber ini secara syumul.

Lee Jia Yee
          Melalui tugasan ini, saya telah mendapatkan banyak pengetahuan dari segi akademik dan juga segi kemahiran insaniah. Dari segi akademik, pembulian siber adalah sebarang tindakan yang agak bahaya. Setelah kajian ini, saya mendapati bahawa kita perlu berhati-hati semasa menggunakan media sosial untuk mengeluarkan fikiran kita. Kita patut berfikir sebelum bertindak agar tindakan kita tidak mencederakan orang lain sama ada orang yang bersalah atau tidak.  Selaku ketua kumpulan bagi tugasan ini, saya telah memperolehi sedikit pengalaman untuk menjadi seorang ketua yang baik. Selain itu, saya juga memerhatikan kelemahan saya seperti tidak dapat berkomunikasi secara berkesan semasa perbincangan tugasan. Oleh itu, saya akan berusaha untuk memperbaiki kelemahan saya agar menjadi seorang yang lebih sempurna. Akhirnya, saya amat bersyukur kerana saya dapat menemui ahli kumpulan yang agak baik, berupaya dan bekerjasama untuk menyempurnakan tugasan ini dengan berjaya.  


Ainin Sofiya Binti Azizi
          Saya telah berusaha untuk mengambil inisiatif untuk berbincang dan berkolaborasi dengan rakan-rakan sekumpulan kerana ia sangat membantu saya untuk menyelesaikan laporan ini dengan sempurna. Saya juga dapat bertanya sekiranya mempunyai sebarang kekeliruan terhadapa tajuk laporan ini. Di samping itu, semasa proses dalam menyiapkan laporan ini, saya telah memperoleh banyak ilmu yang berkaitan dengan masalah buli siber yang berlaku di negara kita. Masalah buli ini sememangnya telah meningkat dari semasa ke semasa dan telah banyak memberi impak negatif terhadap negara dan kesihatan mental kita. Saya sedar bahawa sesiapa sahaja boleh menjadi mangsa kepada buli siber ini. Tugasan ini juga meningkatkan daya pemikiran untuk menganalisis dan menilai sesuatu dan perkara yang sedang dibincangkan. Saya dapat memahami emosi mangsa yang dibuli di laman internet serta langkah-langkah untuk mengatasi isu ini. Dengan ilmu ini, saya berharap agar saya dapat memberi peringatan serta kesedaran kepada orang awam pada masa hadapan.

Felicia Chin Hui Fen
          Melalui kajian ini, kami mendapati bahawa terdapat banyak kesan gejala buli siber terutamanya terhadap mangsa buli siber.  Mangsa-mangsa akan mengalami banyak impak seperti tekanan emosi, kehilangan keyakinan diri, kedendaman, sentiasa berada dalam ketakutan, kesihatan mereka terjejas serta menyebabkan peningkatan kes bunuh diri.  Semua impak ini akan sentiasa menjejaskan kehidupan mangsa.  Sekiranya mangsa tidak mendapat bantuan, mereka akan menghadapi kesusahan dalam kehidupan mereka.  Oleh itu, melalui kajian ini, kita banyak memahami bahawa kegiatan buli siber merupakan amalan yang tidak sepatutnya dilakukan. Kita seharusnya sentiasa mengamalkan etika-etika yang baik ketika menggunakan saluran media sosial.  Antaranya berbual-bual dengan bersopan-santun atau memberi komen dengan berbudi bahasa.  Janganlah kita mencederakan orang lain dengan kata-kata yang kejam sehingga mereka menghadapi trauma.  Janganlah kita menjadi seorang pembuli siber.


Nurzarifah Binti Azizan
          Berdasarkan kajian yang telah saya buat melalui projek ini, saya dapat banyak pengajaran tentang kes buli siber yang berlaku di negara ini. Jelaslah siber buli banyak memberikan kesan yang berpanjangan dan mengganggu perkembangan sesebuah komuniti. Setiap orang memainkan peranan untuk mengelakkan jenayah ini terus berlaku supaya melahirkan masyarakat yang harmoni. Projek ini juga banyak memberikan impak kepada saya kerana ada bahayanya penyalahgunaan internet yang boleh membawa kepada siber buli dan sebagai pelajar saya perlu menggunakannya dengan berhemah dan tidak terlalu ikutkan budaya yang senang percaya kepada berita palsu. Selain itu, sebagai ahli kumpulan ini, pentinglah untuk kita bekerjasama menyelesaikan projek ini dan mendengar arahan daripada ketua dan bersungguh-sungguh untuk menyiapkan dan memberikan yang terbaik semasa membuat tugasan ini. Banyak ilmu yang saya pelajari hasil daripada projek ini. Lebih-lebih lagi dalam punca berlakunya siber buli dan cara mengatasinya. Hal ini penting kerana kita perlu berganding bahu dalam mengatasi jenayah ini. 

